
Bharatakhyah Svadeshah

భారతాఖ్యః స్వదేశః

సలిలనిధి తరఙ్గైర్ధౌతపాదామ్బుజోఽసౌ 
హిమగిరిశుభహాసైర్భాసయన్నాననం  స్వమ్ ।
ప్రకృతికల  విలాసైర్మోదకారీ  జనానాం
జయతి జగతి నిత్యం భారతాఖ్యః స్వదేశః ॥ ౧॥
శిఖికులకలకేకా కాకలీ కోకిలానాం
కలయతి కలకాలే కాన్తకాన్తారప్రాన్తాన్  ।
ప్రకృతికలవిలాసాన్  యత్ర పశ్యన్తి  నిత్యం
వికచకమలనేత్రైర్హర్షఫుల్లైస్సరాంసి     ॥౨॥
నవపరిమలగన్ధైర్మన్దశీతైః    సమీరైః
ప్రకృతినవవధూటీస్వాఙ్గరాగైః    పరాగైః  ।
ధృతమధుకరపుఞ్జైర్గుఞ్జితైర్మఞ్జుకుఞ్జై      -

ర్విలసతి మధుమత్తో యత్ర రాజా ఋతూనామ్ ॥ ౩॥
భృగుకలకలనాదైః  కిఞ్చిదాభాషయన్త్యో
జలపతనజఫేనైర్మోదమానా  హసన్త్యః ।
మరకత తృణవాసైరావృతా  యత్ర లుబ్ధాః
విదధతి గిరిమాలాః స్వైః  పయోధృద్ధిరాశాః  ॥ ౪॥
భ్రమికరజలవీచిభ్రూ  కటాక్షాన్ క్షిపన్త్య-
స్తటగతఖగశబ్దైః  సిన్ధుమాకారయన్త్యః  ।
ఘృతబహువిధ రత్నం యాన్తి లావణ్యపూర్ణం
బహునదినదధారాః యత్ర నిత్యం నదీశమ్ ॥ ౫॥
వనవిటపికదమ్బైః  కేలిలోలాకదమ్బై -
ర్మురలివటస నాథైర్భృఙ్గకృష్ణైః    స్థలైశ్చ   ।
చలరవితనయాయాః శ్యామికాభిశ్చ యత్రా -

నుభవతి ఖలు వృన్దాకాననం  కృష్ణమీశమ్  ॥౬॥

భవతి మృదులశోభా సర్షపాణాం  వసన్తే
శరది కమలరాశిః ప్రస్ఫుటో  జాయతే చ ।
హరితవసనశోభాం వర్ద్ధయన్తీ  పృథివ్యా
విలసతి తృణరాజిర్యత్ర వర్షర్తుకాలే  ॥ ౭॥
కనకగుణనిబద్ధైః  కున్తలానాం కలాపైః
సమ ఇహ చలవిద్యుద్దామశోభః  ప్రసన్నః  ।
కరిగణ ఇవ కృష్ణో నీరగణ్డూషకారీ
స్వనతి మృదుగభీరం తోయవాహః సుకాలే ॥౮॥
క్వ మిలతి విషధృ ద్భిర్మిత్రతా  చన్దనానాం  ?

క్వ చ మలయజగన్ధో యాతి ధీరః సమీరః ?
క్వ చ వితరతి మోదం శుభ్రకాశ్మీరశోభా  ?

ప్రకృతికలవిలాసో  భారతాదన్యతః క్వ ?॥౯॥
క్వ చ మునిగణపూర్ణా ఆశ్రమాః  సమ్భవన్తి ?
నవ కిసలయరాగా యత్ర చిత్తం హరన్తి ।
త్యజతి ఋజుమునీనాం క్రోడమాగత్య  యత్ర
నవమృగసుతవృన్దం  నాభినాలాని, చిత్రం  !॥ ౧౦॥
క్వచిదపి హరిణాలీ సఞ్చరన్తీ చకాస్తి
క్వచిదపి చ గజానాం యత్ర యూథం ప్రసన్నమ్  ।
క్వచిదపి దృఢనాదో యత్ర కణ్ఠీరవాణాం
ఉపవన-వనభాగా ఈదృశాః కుత్ర సన్తి  ?॥ ౧౧॥
ధవలజల పవిత్రా పాపనాశే ప్రసక్తా ,
క్వణితజలతరఙ్గా కచ్ఛపీధారిణీ చ ।
జల గణశుచికర్త్రీ నీలకణ్ఠాసనా  చ
విలసతి శుభగఙ్గా శారదా చ క్వ శుభ్రా ?॥ ౧౨॥
జయ భారతభూమే ! (సంస్కృతకావ్యమ్)

రచనా -డాॅ. రమాకాన్త శుక్లః

